ТЭМА. АНДРЭ МАРУА. «МУРАШКІ»

Мы ў адказнасці за тых, каго прыручылі.

Антуан дэ Сент Экзюперы

Мэта ўрока: пазнаёміць васьмікласнікаў з навелай Андрэ Маруа «Мурашкі», дапамагчы ўбачыць сувязь навелы з апавяданнем Генрыха Далідовіча «Губаты», паглыбіць веды вучняў пра навелу як разнавіднасць апавядання.
Ход урока

На пачатку ўрока можна паведаміць дзецям, што Андрэ Маруа (1885—1967) - сусветна вядомы французскі пісьменнік, які стварыў цікавыя раманы, раманізаваныя біяграфіі вядомых людзей (I. Тургенева, В. Гюго, А. Дзюма-бацькі і А. Дзюма-сына і інш.), навелы. Найбольш вядомымі з'яўляюцца яго навелы — «Фіялкі ў сераду» і «Мурашкі».

На наступным этапе ўрока чытанне і аналіз навелы паглыбяць веды вучняў пра эпічныя жанры, а таксама дапамогуць лепш зразумець, што праблема ўзаемаадносін чалавека і прыроды хва-люе ўсё чалавецтва, да яе звяртаецца і сусветная літаратура.

Твор невялікі, таму мэтазгодна прачытаць яго ў класе. Звернем увагу вучняў на тое, што пісьменнік нібы параўноўвае свет жывёл і свет людзей. Мурашкі ўвесь час працуюць, варушацца, у іх ёсць свой ідэал — Каралева-мурашка, якую «ўсе астатнія з пашанай кармілі». Свет жа людзей паказаны праз вобразы маладой жанчыны і яе акружэння.

Твор зусім маленькі, таму, аналізуючы яго, варта быць уважлівым да кожнага слова, кожнай думкі пісьменніка. Да месца тут будзе шлях аналізу «ўслед за аўтарам». Тэкст навелы падзелены на тры маленькія часткі, таму прапануем вучням перш за ўсё ўважліва ўчытацца ў змест кожнай з іх і падумаць, як, на іх погляд, сам пісьменнік адносіцца да сваёй гераіні? Вучні павінны зразумець, што аўтар ставіцца да жанчыны крыху іранічна, падкрэсліваючы яе легкадумнасць, несур'ёзнасць нават пры апісанні яе выгляду: «На ёй быў вялікі капялюш з белай саломкі і муслінавае плацце ў кветачкі, без рукавоў», «беленькая ручка з наманікюранымі пальчыкамі», «зграбная шыйка». Усё нібыта прыгожа, але выкарыстанне памяншальна-ласкальных суфіксаў у дачыненні да партрэта дар    іага чалавека стварае вобраз несур'ёзнага, пустога, легкадумнага чалавека. Няхай вучні паспрабуюці    найсці ў тэксце пацвярджэнне яе капрызнасці, непастаянства, у пэўнай ступені амаральнасці (у жанчыны ёсць і муж, і каханак; мужчына, гаворачы пра яе «арыгінальнасць», заўважае: «Як з вамі цікава, дарагая... Учора вечарам Бах... Сёння мурашкі...»).
«Ці думае жанчына, купляючы мурашнік, што мурашкі жывыя безабаронныя істоты і ім патрэбна ежа, цяпло, увага?» гэта пытанне можа стаць ключавым пры аналізе твора, бо адказ на яго дазволіць вучням зразумець, што для яе мурашнік — чарговы капрыз, гульня, арыгінальнічанне, а не жывы непаўторны свет. Мусіць, невыпадкова прадавец, у якога жанчына купляла каробачку з мурашкамі, «маркотна паглядзеў на яе». 3-за абыякавасці і хуткай страты цікавасці да сваёй «цацкі» з боку жанчыны загінуў цэлы свет са сваім высокамаральным укладам жыцця.

Чытаючы апошнюю частку навелы, звяртаем увагу вучняў на паводзіны мурашак, якім была наканавана галодная смерць. Няма ў іх сквапнасці, жадання захаваць, чаго б гэта ні каштавала, сваё ўласнае жыццё. Нават апошнюю кропельку мёду яны дзеляць на нябачныя часцінкі і падтрымліваюць сваю Каралеву. «Да самага канца яны хавалі трошкі мёду для Каралевы, і яна загінула апошняя»,— заканчвае свой аповед пісьменнік. Фінал твора вымагае пастаноўкі і вырашэння цэлага шэрагу праблемных пытанняў, на якія павінны адказаць вучні:

1. Ці змогуць так паступіць людзі?

2. Як гэта характарызуе свет чалавека і свет прыроды?
3. Ці можна пагадзіцца з думкай пра тое, што «чалавек — уладар прыроды»?
4. Ці ўдалося пісьменніку паказаць кантраст па-між узаемаадносінамі чалавека з прыродай і ўзаемаадносінамі ў жывой прыродзе?
5. Якое адчуванне выклікае твор?

6. Ці можна гэты твор разглядаць у суаднесенасці з апавяданнем Генрыха Далідовіча «Губаты»?

Пошукі адказаў на гэтыя пытанні вымагаюць звароту да зместу абодвух твораў, іх асноўнай ідэі і вываду, што чалавек таксама толькі частка прыроды, таму ён павінен берагчы і захоўваць яе як неабходную і найважнейшую ўмову і свайго існавання, быць у адказе за ўсё жывое на Зямлі.

Заключнай працай на ўроку стане разгляд жанравай своеасаблівасці твора. Вучні лёгка адзначаць, што гэта эпічны твор, невялікі па памеры, у якім герой паказваецца праз асобную падзею ў яго жыцці, і таму жанр яго нагадвае апавяданне. Аднак настаўнік заўважыць, што аповед тут ідзе пра незвычайнае, выключнае здарэнне, твор мае нечаканую развязку, вельмі сціслы памер, і ўсё гэта дазваляе гаварыць пра такую разнавіднасць апавядання, як навела. Можна ўспомніць, што з жанрам навелы вучні ўжо сустракаліся ў папярэднім класе, калі чыталі твор Змітрака Бядулі «На Каляды к сыну».

У якасці дамашняга задання прапануем дзецям прачытаць матэрыял у падручніку пра апавяданне і навелу, адказаць на пытанні, змешчаныя ў ім пасля навелы А. Маруа «Мурашкі».

